Татар теле һәм әдәбияты укытучысы

Эссе

     ... Тавык төшенә тары керә диләр, ә укытучының төшенә ? Тагын мәктәпне күреп уяндым.  Матур төш күрдем: мәктәптә ремонт бара имеш. Безнең сыйныфны  шундый чиста, матур итеп төзекләндергәннәр, балаларның күңелләре күтәренке. Иң мөһиме: безнең  сыйныф  бүлмәсе  яп-якты, нигъмәт  белән тулы өстәлләр, берсеннән-берсе тәмле ризыклар... Матур төшләргә ышанам мин, ә   бу  төшемә аеруча  шатландым.Тизрәк мәктәпкә барасым, төшемне    укучыларыма сөйлисем килде. Ә мәктәпкә тагын уйлар озата барачак...
       Мин бүген үземнең уйларым белән хәтер йомгагын сүтәм. 18 елга якын хезмәт биографиям бар икән, димәк,  сүтәрлек җебем бар, сөйләрлек сүзләр дә җыелгандыр.
       Уйлар, уйлар...Күңел сандыгына төреп куелган истәлек дәфтәренең битләрен актарган кебек, барлык мизгелләрне : яхшысын-яманын, ачысын-төчесен, табышларны-югалту -ларны, кыенын-җиңелен искә төшерәсез дә, Кеше дигән бөек  затның никадәр көчкә ия булганын тагын бер кат дәлилләп куясыз сез.
       Ә  уйларым мине туган ягыма - гүзәл  Тәтеш районының тау астына җәелеп утырган Зур Әтрәч авылына алып кайта. Яшьлегем, хыялларым, мәхәббәтем, сагышларым белән тулы туган ягым...Син мине салкын чишмә суларың белән чыныктырган, җилләрең белән иркәләгән, ямь-яшел болын-тугайларың матурлыгын тойдырып үстергән. Сиңа булган рәхмәтемне гомерем буена да әйтеп бетереп булмас дип сагынып яшим. Менә  хәзер дә: ”Саумысез, авылдашлар! Саумысез, мин йөгереп үскән авылым урамнары! Һаман да шулай челтерисезме, яшьлегем чишмәләре!”- дип үз-үзем белән сөйләшүемне тыңлап торам.
      Әнә ул, беренче хәрефне язарга, беренче сүзләрне укырга өйрәткән укытучым Әкълимә апа.  Үз-үзен тотышыннан югары дәрәҗәдәге зәвыклылык,таләпчәнлек бөркелеп торган  беренче укытучым.     ”Молодец , Әлфия, шигырьләрне бик матур сөйлисең. Әллә шагыйрә булырсыңмы икән?”- дип  елмайган күзләрен исемә төшерәм. 
      Ә  Мөнирә апа татар теле һәм әдәбиятын укытты. Горурланам аның белән. Ул - Татарстанның югары категорияле укытучысы . ” Сез телебезне, җиребезне яратырга, матур кешеләр булып үсәргә тиеш”,-дип күпме дәрес бирде, яратты, кадерләде безне... Минем уңышларымны ишетеп, шатланып яши ул. ”Минем дә өлешем тигәндер”,- дип елмаеп куя укытучым. Хәзер бер коллективта хезмәт куябыз.                                    2001 елның 9 нчы ноябрендә  Алабирде авылы килене булдым. Туган авылымны хәтерләткән,  таулы, чишмәле авылга, бик дус коллективлы мәктәпкә бәйләде язмыш. Беренче көннән үк хезмәттәшләремнең  җылы карашларын тоеп, нык атлап кердем мәктәпкә. Әле генә кебек, ә 18 ел вакыт үтеп тә киткән. Бүген дә шул ук хезмәттәшләр, шул хөрмәт , аңлашу безнең коллективта. Бердәм булганда гына, уңышларга ирешеп, чын шәхес тәрбияләп була ул. Ә еллар үткәнен сизми дә калганмын дип алдыйсы килми, чөнки үзем дә ике бала анасы, күпме укучыларымны олы тормыш юлына озаткан укытучы.  Сиздерә шул, күздәге очкыннар шул ук булса да, җыерчыкларны, чал керә башлаган чәч бөртекләрен алдалап булмый.

        Уйлар, уйлар...Нәрсәдән башладым, нәрсәгә ирештем?   8 укучылы  сыйныфның сыйныф җитәкчесе мин. Алар әле сигезенче сыйныфта гына укыйлар, ә мине балаларның  үз фикерләре, уңышлары булу шатландыра. Әдәбият фәнен укыту җиңелрәк, чөнки укучыларның сөйләм телләре бай, мөмкинлек- ләреннән чыгып әзерләнеп йөриләр.  Авыр грамматикалы татар телен укытканда, төрлечә яраклашып карарга тырышам. Беренче чиратта, группа эчендә эш, индивидуаль биремнәр.Тикшерү тестларының укучыларның белем дәрәҗәсенә карап төзелгәннәре, язма эш  биремнәренең  дә җиңелдән авырга таба барганнары.  Иҗади үстерелешле технология белән эшләү кулайрак күренә. Модернизация  заманы, дәресләрне кызыклырак итү ,гадәти, шул ук вакытта стандарт булмаган дәресләр аша укучыларда туган телебезгә мәхәббәт тәрбияләргә тырышам..                                                                                                                                 Рус балалары белән эшләгәндә, укучыларның татар теленә булган кызыксы -нуларын күрү, укытучы кешегә уңай халәт тудыра. Минем өчен иң мөһиме - аралашырга өйрәтү бит. Мәктәптә  күпчелек  татар балалары булганга, руслар белән  татар телендә сөйләшәләр, дөресрәге,сөйләштерергә тырышалар. Соңгы елларда  Р.Р.Нигматуллина дәреслеге буенча эшли башладым. Җайлы дәреслек, үземнең эш тәҗрибәләрем белән республика укытучылары каршында чыгыш ясаган, мастер-класс күрсәткән бар.                      ...Үзең укыткан балалар бик якын була икән ул. Бишенчедән унбергә кадәр бер-береңә шулкадәр ияләшәсең, алар чыгып киткәч, күңелдә моңсулык барлыкка килә. Балаларга нәрсә, мәктәптән киткәч, тагын да кызыклырак тормышлары башлана. Ә син алар белән киткән яшьлегеңне уйлыйсың. Бары да вакытлыча гына, чөнки бишенчеләр белән балалыкка кайтканыңны сизми дә каласың . Менә шундый инде укытучының тормышы. Мин дә баскычның әле астыннан менә генә башлыйм да, инде өстән аска сикерергә вакыт җиткәнгә аптырап куям. Тиз үтә шул вакыт дигәнең. Үтсен ул, матур үтсен. Мин үз эшем -нән канәгатьләнү алган кебек, балаларның да мәктәп еллары турында матур истәлекләре күп булсын. Мәктәп –тормыш, диңгез, маҗара... Авторлары –үзебез. Ап-ак биткә язабыз бит тормыш сорауларын, диңгез серләрен, кызыклы маҗараларны. Юылмаслык булып язылсын иде безнең яшәү серләре.
        Тагын укучыларымны барлый башлаганмын. 2011 нче ел. 11 нчы сыйныф укучысы Шәмгуллина Эльмира татар теле һәм әдәбияты фәненнән районда беренче, республикада  6-7 урыннарны яулап, миңа зур бүләк ясады. Г.Тукайның  125 еллыгына багышланган әдәби викторинада катнашып, Галиева Алия “Иң яшь Тукай варисы”  дигән дипломга лаек булды. Бу балалар - телне, милләтне сөюче балалар. Ничек аларны күреп алмыйсың да, терәк,  ышанычлары булмыйсың? Аерым шәхескә юнәлдерелгән методик эш алымымның нәтиҗәсе  - укучыларымның уңышка ирешү күрсәткечләре . Иҗатка гашыйк, белемгә сусаган укучылар белән эшлисе килеп тора. Андыйларга мәктәп дәреслеге генә җитми, мөмкин кадәр тирәнрәк казыйбыз, эзләнәбез.Укытучы, үз белемен күтәрү өстендә даими эш алып барганда гына, хәзерге заман таләпләренә туры килә торган укытучы була алачак. Мин шундый укытучы булырга тырышам.Традицион  дәресләргә өстенлек бирсәм дә, яңалыкны тиз кабул итәм ,коммуникатив технологияләрнең өстенлекләрен , үз тәҗрибәмнән чыгып, уңай бәялим. Яңалык гел кызыксыну тудырганга, эш методикама үзгәрешләр кертү турында уйланам.Соңгы вакытта авыл мәктәпләрендә  дә  заманча технологияләрне  куллану мөмкинлеге  арта бара. Укучыларга бу ошый,  белем дәрәҗәсе  дә   уңай  якка үзгәрә. Дәрес-КВН, дәрес –уен, дәрес-конференция,дәрес –презентацияләрдә  уку  дәрәҗәләре төрле булган балаларны эшләтергә юлларын табам.  
      ...Хәтер йомгагымны сүтеп, күпме хатирәләрне яңарттым... Бәхетле кеше мин! Искә алып сөйләр сүзләр бар, яраткан хезмәтем, мине җир йөзенә тудырган кадерле  әтием белән әнием, газиз кызым белән улым, иң зур терәгем - тормыш иптәшем. ”Тормыш йомгагын яңадан җыя аласың, үзгәртәсең килсә,  үзгәрт язмышыңны”,- дисәләр, беләсезме нишләр идем? Беләсез, билгеле. Бернәрсәне дә үзгәртмәячәгемне беләсез. Мин бу җир йөзенә укытучы булып хезмәт итәр өчен туган. Укытучылык   -   тормышым бүләк иткән мактаулы хезмәтем. Мин шуның белән яшим, сулыйм, яратам. Минем өчен иң зур бүләк  – белемле укучымның җылы карашы. Менә шундый кеше инде мин  – Тәтеш районы Алабирде урта мәктәбенең татар теле һәм әдәбияты укытучысы  Заһидуллина Әлфия Гали кызы.

